
Гісторыя беларускай цэглы
Вынаходніцтва цэглы можна параўнаць з вынаходніцтвам кола, бронзы ціжалеза. Цэгла 

стала першым штучным будаўнічым матэрыялам, яна існуе ўжо некалькі тысяч гадоў / 
актыўна выкарыстоўваецца да  сённяшняга дня. Гісторыя беларускай цэглы налічвае ўжо  
больш за тысячу гадоў, што сведчыць пра трывалыя будаўнічыя традыцыі нашага народа.

На працягу многіх стагоддзяў шырокае выка- 
рыстанне цэглы сведчыла пра высокі тэхналагіч- 
ны ўзровень грамадства. Нагадаем, што доўгі час 
болыиасць жылых будынкаў на еўрапейскіх абша- 
рах была драўляная, у тым ліку і ў гарадах, дзе ча- 
стымі былі пажары. Выраб цэглы з'яўляўся даволі 
працаёмкім працэсам, ды І каштавала яна нятан- 
на. Таму толькі ў  XVII— XVIII стст. цэнтральныя част- 
кі еўрапейскіх гарадоў сталі цаглянымі. Так, у д р у 
гой палове XVII ст. пасля жахлівага пажару ў Лонда- 
не забаранілі будаўніцтва з дрэва і пачалі ўзводзіць 
дамы з цэглы І камення.

Першая цэгла 
Цэглу вынайшлі народы Месапатаміі. I гэта не 

выпадкова, бо на яе землях вельмі мала будаўнічага 
каменю і дрэва. А вось радовішчаў рознай гліны там 
багата, і рабіць з яе розныя вырабы людзі навучыліся 
яшчэ ў эпоху неаліту. Таму першая цэгла з ’явілася ме- 
навіта там, але гэта была "цэгла-сырэц", якую сушы- 
лі на сонцы. У выніку блокі з вільготнай гліны (з да - 
даткам саломы) хутка ператвараліся ў добры І тры- 
валы матэрыял.

Першую ж цэглу ў  Еўропе пачалі вырабляць у па- 
чатку нашай эры рымляне. Цагліны абпальваліся ў 
спецыяльных печах-горнах і таму вызначаліся тры- 
валасцю. Даўжыня рымскай цэглы вагалася ад 20 да 
60 см, атаўшчыня —  ад 2 да 10 см1. У раннім Сярэдня- 
веччы вытворчасць цэглы ў Еўропе надоўга спыніла- 
ся. Яе выраблялі толькі ў Візантыі, захоўваючы рым- 
скія традыцыі, у тым ліку квадратную форму і невя- 
лікую таўшчыню цагліны.

Тэхналогія вырабу візантыйскай цэглы была на- 
ступная. Цагельнікі спачатку капалі гліну, якую клалі 
ў  глыбокую яму і перамешвалі матыкай альбо нага- 
мі з вадой. У яме гліна ляжала ад сутак датыдня. По- 
тым у яе давалі пясок, даставалі яе з ямы, клалі ў  ко- 
шыкі, складалі ў пэўным месцы і накрывалі. Цэглу ра- 
білі некалькі рабочых. Адзін падносіў вільготную Mi- 
ну, другі запаўняў ёю адпаведныя формы (металічныя 
альбо драўляныя), а трэці заносіў зробленую цэглу 
прама ў формах на пляцоўку, пакрытую пяском, да- 
ставаў цагліны і ставіў іх на рабро на прасушку. Да- 
следчыкі падлічылі, што за дзень тры цагельнікі ма- 
глі вырабіць да чатырох тысяч цаглін.

Абпальвалі цэглу пры тэмпературы 800°— 950°С у 
горне альбо на адкрытым паветры на спецыяльных 
падстаўках. Печы (горны) рабілі авальнай ці прама- 
вугольнай формы з абпаленай цэглы. Агонь для аб- 
палу давалі дровы альбо вугаль, што гарэлі ў  ніжняй 
частцы (камеры) печы, адкуль цёплае паветра праз 
спецыяльныя адтуліны паступала ў  верхнюю камеру, 
дзе знаходзілася цэгла. Абпал доўжыўся не менш за 
12 гадзін пры падтрымцы аднолькавай тэмперату
ры ў сушыльнай камеры. Потым печка астывала ка
ля тыдня, і тады з яе даставалі гатовую цэглу. Візан- 
тыйская цэгла была квадратная памерамі 32-36x32- 
36 см і таўшчынёй ад 3,5 да 5 см. Гэты памер цэглы ў 
Візантыі амаль не мяняўся на працягу ўсёй яе гісто- 
рыі. Да VII ст. візантыйская цэгла, як і рымская, ме
ла маркіроўку ў  выглядзе штампаў. Пазней яна ред
ка выкарыстоўвалася, але існаваладаХ— XI с тс тЯ  Як 
рымляне, так і візантыйцы пры будаўніцтве з каменю 
ці цэглы выкарыстоўвалі вапнавую рошчыну.

Даследаванне цэглы

Перад тым як распавесці гісторыю беларускай цэ
глы, кораткаспынімся на асноўных аспектах даследа- 
вання гэтага будаўнічага матэрыялу. Даследчыкі вы- 
лучаюцьдва метады ўвывучэнні цэглы: павярхоўны, 
калі разглядаюцца яе памеры, сістэма муроўкі, вон- 
кавы выгляд, колер і г. д.; і нутраны, калі даследую ц- 
ца сыравіна і тэхналогія вырабу цэглы. Раней наву- 
коўцы, якія вывучалі гісторыю архітэктуры Беларусі, 
не карысталіся метадам нутранога даследавання, а 
павярхоўна ўключалі адну-дзве адвольна ўзятыя ха- 
рактарыстыкі без увагі на астатнія. Таму ў свой час 
мы прапанавалі спецыяльны ўзор "Карткі ўліку ас- 
ноўных характарыстык цэглы", дзе ўлічвалася 8— 10 
розных вонкавых параметраў3.

Памеры  цэглы, або дакладней суадносіны трох 
яе асноўных параметраў —  даўжыні, шырыні і таў- 
шчыні, —  адна з галоўных прыкмет яе даціроўкі. У ад- 
паведнасці з памерамі цэглу падзяляюць на аднаруч- 
ную і дзвюхручную. Гэта вызначаеццатым, ц ім огм у- 
лярабысціся падчаспрацы адной рукой, кабузяцьца- 
гліну, або браў яе дзвюма рукамі (пры вазе цагліны 
больш за 7 кг). У будаўнічай справе Беларусі і сусед- 
ніх краін у часы Сярэднявечча і пазней выкарыстоў- 
валася цэгла розных памераў, але ў  асноўным пра- 
сочваецца тэндэнцыя да яе памяншэння. У пачатку 
XIX ст. маламерная цэгла амаль цалкам замяняе вя- 
лікаламерную, акрамя хіба толькі пабудоў на мяжы 
XIX— XX стст. у сувязі з модай на неагатычны стыль. 
Малы фармат цэглы, паводле меркавання многіх 
навукоўцаў, мае шэраг пераваг: 1) адначасова пра- 
водзіцца сушка і абпальванне сырцу, што паляпшае 
якасць вырабу; 2) памяншаеццаўдзельная вага палі- 
ва падчас абпалу; 3) назіраецца меншая колькасць 
бою; 4) сцены з маламернай цэглы атрымліваюцца 
крыху вузейшыя, што дае эканомію ў будаўніцтве без 
страты іх цеплаправоднасці4.

Якасць цэглы заўжды залежыць ад сыравіны. 
Вызначаюцца некалькі асноўных фактараў, якія ўплы-

ваюць на яе. Гэта гатунак гліны (яе тлустасць) і да- 
мешкі (дробны пясок, жвірды інш.), атаксамаякасць 
вады, якую выкарыстоўваюць для вырабу цэглы. Ва- 
да павінна ўтрымліваць нязначную колькасць розных 
солей, бо інакш цэгла атрымаецца крохкай5.

Колер  цэглы сведчыць пра якасць яе абпалу і тры- 
валасць. Даследчыкі паводле ступені абпалу падзя
ляюць цэглу на тры групы: недапал —  недастаткова 
абпаленая цэгла шэра-чырвонага колеру; вішнёў- 
ка —  добра абпаленая цэгла вішнёва-чырвонага ко
леру, і клінкер (перапал, абожалязняк) —  цэгла, аб
паленая да спякання, калі-нікапі даашклянення, цём- 
нага, амаль чорнага колеру6. У адным з дапаможнікаў 
XIX ст. па будаўніцтве адзначалася, што якасная цэ
гла ў залежнасці ад гліны бывае сіняватага ці цёмна- 
чырвонага колеру, зрэдку —  светла-чырвонага. Пад
час удару яна выдае чысты і высокі гук, а ў  вадзе ма
ла змяняе афарбоўку7.

Візуальнаяацэнкашырокіхбакоўцаглін(навукоў- 
цы называюць іх пасцель) часта дапамагае атрымаць 
звесткі пра тэхналогію  вытворчасці цэглы. Так, адбіт- 
кі дошак на паверхні цагліны сведчаць, што ў формы 
для яе вырабу было драўлянае дно. Калі пры фарма- 
ванні выкарыстоўваўся пясок, то тады дна ў формы 
не было. Паверхня цэглы часам захоўвае адбіткі тра
вы, дажджу, чалавечых пальцаў, лапаў розных жывёл, 
птушакды інш., штодазваляе меркавацьпра ўмовы 
яе прасушвання да абпалу.

Форма цэглы. Звычайна цэгла мае форму пра- 
стакутнага паралелепіпеда. Ёсць цэгла, у якой адзін 
з кароткіх бакоў ссечаны (яна называецца фазавай), І 
спецыяльная фасонная (або профільная). Профільная 
цэгла падзяляецца на канструктыўную і дэкаратыў- 
ную. Канструктыўная выкарыстоўвалася для злучэн- 
ня асобных элементаў будынка, што знаходзіліся на 
розных узроўнях. 3 яе дапамогай выкладалі вострыя і 
тупыя вуглы. Дэкаратыўная таксама мае два варыян- 
ты: 1)з якой рабілі дэкаратыўныя элементы будынка 
(праёмныя ліштвы, гзымсы, нярвюры, ваконныя пе- 
раплёты ды інш.); 2) што асобна ўводзілася ў муроўку 
(крабы, асобныя элементы цягаў)8.

М уроўка. Ужо ў XVIII ст. некаторыя даследчы- 
кі звярталі ўвагу на сістэму спалучэння паміж сабой 
асобных цаглін, камянёў ці каменных блокаў, якая 
атрымала назву "муроўка" (у рускай мове "кла д 
ка"). Сам тэрмін "муроўка" азначае размяшчэнне ка- 
мянёў, каменных блокаў або цаглін у пэўнай сістэме, 
што вызначаецца малюнкам швоў на паверхні сцяны. 
Тэхніка муроўкі —  заўжды паказчык узроўню развіц- 
ця будаўніцтва. Яеўдасканальванне, замена ўёй роз
ных тыпаў цэглы, сістэм перавязкі цаглін паміжсабою 
дазваляюць стварыць дакпадную шкалу для датавання 
помнікаархітэктуры. Калі фасад будынка небыўатын- 
каваны, малюнак муроўкі выступаў асноўным факта- 
рам паліхроміі ў  манументальным дойлідстве.

Дэкаратыўныя ўласцівасці старажытныхбудаўні- 
чых матэрыялаў і тэхніка іх апрацоўкі абумовілі развіц- 
цё арнаментальных матываў у манументальным дой- 
лідстве Беларусі XI— XVI стст. Арнаменты, якія рас-

крываюць структуру рэчы, называюцца структурнымі, 
у  адрозненне ад матываў, якія адлюстроўваюць пры- 
родныя формы. Структурны арнамент кожнага тыпу 
муроўкі дапамагае вызначыць архітэктурны стыль, 
а таксама высветліць паходжанне сістэмы муроўкі, 
этапы яе эвалюцыі, арэал распаўсюджання і час вы- 
карыстання. Усе тыпы муроўкі, якія існавалі ў  Бела- 
русі, можна падзяліць на тры вялікія групы: мяшаная 
(з камянёў і цэглы), цагляная (з цэглы), каменная (з 
камянёў —  валуноў або абчасаных блокаў).

3 XIII да XVI ст., а ў  абарончым дойлідстве да 
сярэдзіны XVII ст., для асноўных муроў выкарыстоў- 
валася лусковая (двухпанцырная) канструкцыя, калі 
з цэглы або адмыслова падабраных камянёў выкла- 
далі вонкавыя паверхні (шчокі), а прамежкі паміж імі 
забудоўвалі кавалкамі цэглы і дробным каменем.

У XIII ст. кардынальна змянілася сістэма муроўкі. 
Гэта добра бачна на прыкладзе Камянецкай вежы. 
Г эта балтийская, або вендская, муроўка (чаргаванне 
двух, радзей трох рубаў (доўгі бок цагліны (па руску —  
лажок)) і старчака (кароткі бок цагліны (па руску —  
тычок)) уласцівая беларускаму дойлідству другой 
паловы XIII —  сярэдзіны XIV ст. Выраз "вендская му- 
роўка" прыйшоў з нямецкай мовы, бо вендамі нем
цы называлі славянскіх насельнікаў Памор’я. У 1958 г. 
літоўскі даследчык С.Абрамаўскас прапанаваў наз- 
ваць гэты тып муроўкі больш дакладна, а менавіта 
балтыйскай. Гэты тэрмін трывала замацаваўся ў на- 
вуковай літаратуры.

На працягу XIV— XVIII стст. у беларускай архітэк- 
туры можна прасачыць развіццё мяшанай муроўкі з 
вялікіх і сярэдніх валуноў І буйнапамернай цэглы. У 
XIV ст. каменныя кліны, якія замацоўвалі асноўныя 
камяні, паступова замяняюцца на цагляныя. У XVI ст. 
практыкаваліся два тыпы мяшанай муроўкі. У адным 
выпадку гэта суцэльныя шэрагі камянёў, раздзеле- 
ныя цэглай, у другім —  валуны, хаатычна раскіданыя 
паўсёй паверхні цаглянай муроўкі, вонкавая паверх- 
ня якой складзеная са старчакоў. На пачатку XVII ст. 
мяшаная муроўкаўжываеццаўбудаўніцтве сутарэн- 
няў, цокаляў і падмуркаў, з сярэдзіны стагоддзя —  
толькі дпя падмуркаў.

Каменныя муроўкі без выкарыстання цэглы (аль
бо з невялікім яе выкарыстаннем) з ’явяццаўБеларусі 
зноў толькі ў  другой палове XIX —  пачатку XX ст. Яны 
характэрныя ў асноўным для гаспадарчых будынкаў: 
млыноў, ветракоў, свіранаў і г. д.

З ’яўленне цэглы на беларускіх землях
Д а Х ст. усходнія славяне не ведалі тэхналогіі вы- 

рабу цэглы і не выкарыстоўвалі яе ў  будаўніцтве. А д - 
нак у X ст. уладары Кіеўскай Русі звярнулі сваю ўва- 
гу на візантыйскае дойлідства. Пасля візіту кіеўскай 
княгіні ВольгіўКанстанцінопальу 945 г. (яксведчыць 
летапісец) візантыйскія майстры пабудавалі для яе ў 
Кіеве каменны палац.

Першы ж дакладна вядомы цагляны будынак у 
Кіеве —  гэта царква святой Багародзіцы, якую ўра- 
чыста асвяцілі ў  996 г. Паколькі кіеўскі князь Улад-

зімір Святаславіч перадаў гэтай царкве дзясятую 
частку сваіх даходаў, яе пачалі называць Дзесяцін- 
най. Пабудавалі храм з плоскай цэглы візантыйска- 
га тыпу, якую ў тагачасных пісьмовых крыніцах на
зывал! плінфай. Цагляная муроўка была зробленая 
на вапнавай рошчыне з дамешкам дробных кавал- 
каў патоўчанай цэглы-цамянкі і так, што на фасады 
будынка шэрагі цаглін выходзілі праз адзін, прамеж- 
кавы шэраг цаглін, які быў крыху адсунуты ў  глыбіні 
муроўкі і прыкрыты звонку вапнавай рошчынай. Та- 
кі від муроўкі вызначаецца даследчыкамі як муроўка 
са схаваным шэрагам (радам ). Такая муроўка існа- 
вала менавіта ў  сталіцы Візантыі, што сведчыць пра 
тое, што Дзесяцінную царкву пабудавалі канстанці- 
нопальскія майстры. Побач з царквой вызантыйскія 
дойліды ўзвялі і некалькі цагляных палацаў. Але неў- 
забаве будаўніцтва ў  Кіеве спынілася, верагодна, з- 
за вяртання майстроў на радзіму9. Цэгла, што вы- 
карыстоўвалася пры будаўніцтве Дзесяціннай цар- 
квы, мела невялікую таўшчыню (ад 2,5 да 4 см) і па- 
меры 31x31 см10.

Візантыйскія майстры зноў з ’явіліся ў  Кіеўскай 
Русі ў  1030-х гг. па запрашэнні чарнігаўскага князя 
МсціславаУладзіміравіча, які пачаў будаваць у  Чарні- 
гаве Спаскі сабор. Пісьмовыя звесткі сведчаць, што 
ў 1036 г. сцены сабора былі ўжо часткова ўзведзе- 
ныя. Неўзабаве.у 1037 г., кіеўскі князьЯраслаўУлад- 
зіміравіч, які пасля смерці свайго брата Мсціслава ў 
1036 г. стаў адзіным уладаром дзяржавы, пачаў бу
даваць у Кіеве Сафійскі сабор. Савецкі даследчык 
П.Рапапорт лічыў, што Яраслаў запрасіў для яго ўз- 
вядзення новых майстроў з Візантыі і старых чарні- 
гаўскіх майстроў11. Несумненна, разам з візантый- 
скімі працавалі і мясцовыя майстры, асабліва ганча- 
ры, якія маглі засвоіць вопыт вырабу плінфы.

Пасля Кіеўскага з 1045 па 1050 гг. будуецца Са- 
фійскі сабор у Ноўгарадзе і амаль адначасова ў По- 
лацку. Будуюць іхуж о кіеўскія майстры, вучні візан- 
тыйцаў. Усе цагляныя канструкцыі ў  Ноўгарадскай 
і Полацкай Сафіях зробленыя ў тэхніцы муроўкі са 
схаваным шэрагам. П.Рапапорт адзначае, што ў 
Полацкай Сафіі тэхніка муроўкі цалкам адпавядае 
кіеўскай, але не такая дакладная і прыгожая, я ку  Кіе- 
ве, што тлумачыцца недахопам прафесійных муля- 
раў (іх ставілі ў  першую чаргу рабіць муроўку знеш- 
ніх фасадаў сабора).

Такім чынам, першая цэгла (плінфа) з ’явілася ў 
Беларусі ў  сярэдзіне XI ст. Пры будаўніцтве Полац
кай Сафіі выкарыстоўвалася плінфа розных тыпаў і 
памераў. Акрамя звычайнай прамавугольнай існава- 
ла і фасонная. Такую плінфу XI— XII стст. называюць 
лякальнай. Яна ішла на выкладку скругленых вуглоў 
вонкавых лапатак, парталаў, слупоў, паўкалонак ды 
інш. Форма яе самая розная: трапецыя, прамакутная 
з паўкруглым канцом, з адным скругленым кутом (у 
чвэрць круга), у  форме паловы васьмігранніка, пра- 
са І нават круглая, з адтулінай пасярэдзіне.

Сярэднія памеры звычайнай плінфы з муроў Са- 
фійскага сабора роўныя 34,25x23,75x3,5 см. Даслед-

Знак на пасцелі плінфы XII ст. 
Віцебск. Раскопкі М.Каргера.

Знакі на пасцелях плінфы XII ст.
Полацк. Царква на пасадзе. Раскопкі П.Рапапорта.

ГІСТОРЫ Я КУЛЬТУРЫ
 -------------------

чыкі лічаць, што з цягам часу яны мяняліся (асабліва 
таўшчыня).Так, І.Ганецкаяадзначае, што Сафійскі са- 
бор складзены з вельмі тонкай плінфы з максімаль- 
нымі (для ўсіх храмаў Полацка) памерамі пасцелі’2.

Першы мурава ны будынак у  Б е л арус і — П олац- 
кая Сафія  (сярэдзіна XI ст.) —  быў узведзены ў тэх- 
ніцы мяшанай муроўкі, пры якой шэрагі палявых ка- 
мянёў чаргаваліся з шэрагамі плінфы, што звязва- 
ла ўсю канструкцыю. Амаль квадратная форма плін- 
фы перашкаджала добра перавязваць швы. Таму на 
фасад выходзіў адзін шэраг плінфы, а тарцы плінфы 
з прамежкавых шэрагаў былі крыху "заглыбленыя" 
ў мур. Звонку гэтыя шэрагі прыкрываліся цамянка- 
вай рошчынай, прычым таўшчыня яе палоскі дасяга- 
ла 15— 20 см.

Пасля будаўніцтва Наўгародскай і Полацкай Са- 
фій іх майстры, верагодна, вярнуліся ў Кіеў. На пэў- 
ны час мураванае будаўніцтва ў Полацку перапыніла- 
ся і аднавілася толькі ў канцы 1130-х гг., калі кіеўскі 
пасад заняў чарнігаўскі князь Усевалад Ольгавіч, які 
накіраваў у Полацк кіеўскую будаўнічую арцель, бо ў 
Кіеве працавалі чарнігаўскія майстры, якіх ён прывёў 
з сабой13. Першым узведзеным у XII ст. будынкам у 
Полацку стаў вялікі сабор Бельчыцкага манастыра. 
Пазней былі пабудаваныя яшчэ тры храмы ў Бельчыц- 
кімманастыры, два храмы ўСпаса-Еўфрасіннеўскім, 
храм і княжацкі палац на дзядзінцы каля Полацкай 
Сафіі і царква на Ніжнім замку. Заўважым, што у той 
час, як у Кіеве і Чарнігаве існавала роўнарадавая му- 
роўка, полацкія будаўнікі захавалі муроўку са схава- 
ным шэрагам. Яна была характэрная для полацкай 
архітэктурнай школы XII ст.

Першым належную ўвагу на полацкую плінфу 
(разам са смаленскай) звярнуў мастацтвазнаўца 
I.Хозераў. Ён падрабязна апісаў знакі на плінфе і пра- 
панаваў іх класіфікацыю14. У адпаведнасці з ёй цяпер 
навукоўцы выпуклыя выявы на цаглінах называюць 
знакамі, а выявы, зробленыя з дапамогай штампа і 
ўціснутыя ў паверхню цагліны, —  клеймамі. У дадатак 
да класіфікацыі І.Хозерава расійскі археолагЛ .Бяляеў 
прапанаваў тэрмін "меткі" —  для абазначэння зна- 
каў, зробленых пальцам ці якой іншай прыладай на 
пасцельным баку цагліны да яе абпалу15. У 2017 г. у 
Полацку на месцы раскопак храма-спачывальні по- 
лацкіх епіскапаў знайшлі ўнікальны фрагмент плінфы 
(даўжыня яе была не менш за 30 см), на пасцелі якой 
змешчаны чарцёж плана вышэйзгаданага храма'6.

Храналагічную шкалу смаленскай плінфы склаў 
П.Рапапорт. Ступень дакладнасці яе даціроўкі дася- 
гае 10— 20 гадоў. Яго праца ўяўляе асаблівую ціка- 
васць для беларускіх даследчыкаў, бо заснаваль- 
нікамі смаленскай архітэктурнай школы былі полац- 
кія дойліды. Даследчык прыйшоў да высновы, што 
эвалюцыя шырокага боку плінфы ішла ў накірунку 
змяншэння плошчы, а таўшчыня, як правіла, пасту- 
пова павялічвалася, і ў  помніках канца XII —  пачатку 
XIII ст. перавышала 4 см17.

Будаўнікі XI— XII стст. працавалі з плінфай двух 
і болей фарматаў. Прычым адзін быў асноўны, а ін-

шыя складалі 20— 30% ад агульнай колькасці. Выра- 
блялі плінфу ў драўляных формах. Таму адна з пас- 
целяўбыла шурпатая і часам мела адбітак дошкі. На 
шурпаты бок клалі рошчыну, значыць, цэгла клалася 
роўнай паверхняйуніз. Гэтым, пэўна, дасягалася леп- 
шае счапленне цаглінаў. Сушылі цэглу перад абпа- 
лам пададкрытым небам, іншым разам на траве. Аб- 
пальвалі ў  спецыяльных печах —  напольных ці зробле
ных у схіле пагорка, звычайна высокага берага ракі.

Натэрыторыі сучаснай Беларусі рэшткі печаўдля 
абпалу плінфы пакуль не знойдзеныя. Аднак падчас 
нагляду за рамонтам цеплатрасы ў Полацку былі вы- 
яўлены завал плінфы без рошчыны, а таксама абгарэ- 
лая плінфа і плінфа, што спяклася. Сярэдняя таўшчы- 
ня яе вагаецца ад 2,7 да 3,5 см, сустракаецца і таўс- 
цейшая —  ад 3,7 да 4 см. Знаходка была зробленая 
ў пласце вільготнай і абпаленай чырвонай гліны з да- 
мешкамі вугалю і попелу. Магчыма, гэта рэшткі глі- 
нянай падушкі падпечкудпя абпалу плінфы’8. Апісан- 
не печы для абпалу цэглы даецца ў "Жыціі Еўфрасінні 
Полацкай": "...обретеся пещ полна плы нф жженых, 
и уж е  студеных, крепких зе ло ...". П.Рапапорт звяр- 
нуў увагу на азначэнне аўтара "Жыція" аб тым, што 
цагліны ўжо былі халодныя, гэта значыць прыдатныя 
для будаўніцтва19.

Некалькі печаў XII— XIII стст. для абпальвання цэ
глы знойдзеныя падчас раскопак у  Смаленску. Так, 
у 1963 г. на адлегласці 160 см ад будынка сабора на 
Пратоцы археолагі знайшлі рэшткі трох печаў для 
вырабу плінфы, якія паслядоўна змянілі адну адну. 
Яны былі ўрэзаныя ў паўночны схіл пагорка. Верх
няя (апошняя) печ была круглая, дыяметрам 4,2 м. 
Яе знешняя сценка зробленая з сырцовай цэглы на 
глінянай рошчыне. У сярэдзіне печ перагароджаная 
сямю папярэчнымі сценкамі-перамычкамі. Адлег- 
ласць паміж імі 15— 20 см, прычым перамычкі зро-

Печ для абпалу плінфы канца XII — пачатку XIII ст. 
са Смаленску.

бленыя з абпаленай цэглы. Праз усю печ уздоўж пе- 
рамычак праходзіў галоўны топачны канал, створа- 
ны арачнымі праёмамі ўсярэдзіне кожнай перамыч- 
кі. Шырыня арак гэтага канала роўная прыкладна 
70 см. Дно печы было пакрыта пластом  попелу 
таўшчынёй ад 3 да 6 см і прапалена на глыбіню да 
9 см. У паўночнай частцы печы на лініі галоўнага то - 
пачнага канала было вусце, перакрытае аркай шы- 
рынёй 45 см. Перад ім звонку знаходзіцца вузкі канал, 
абмежаваны сценкамі, зробленымі з цэглы-сырца, 
якія захаваліся на вышыню да 80 см. Печ зробленая 
з плінфы двух тыпаў. Большасць цаглін мае паме- 
ры 26-27x16,5x17x3-3,5 см. Цэгла другогаты пу мен- 
шая —  25-25,5x14,5x3 см20.

Унікальны тып муроўкі выкарыстоўваўся ў  Віцеб- 
ску. Так, муры Віцебскай царквы Дабравешчання 
складзеныя з добра абчасаных і падагнаных камен
ных блокаў, шэрагі якіх аддзяляюцца адзін ад аднаго 
двума шэрагамі плінфы. Звонку фасады былі атынка- 
ваныя тонкім пластом тынкоўкі-заціркі, потым іх па- 
верхня дзялілася белымі вапнавымі палоскамі (таў- 
шчынёй каля 1,5 см) на русты адпаведна памерам ка
менных блокаў. Мы прапанавалі назвацьтакітып му- 
роўкі дэкаратыўнай мяшанай муроўкай. Такіжпрыём, 
але крыху зменены, назіраецца ў архітэктуры іншых 
земляў Кіеўскай Русі. Так, напрыклад, паверхня фа- 
садаў Ільінскай царквы ў Чарнігаве, пабудаванай з 
плінфы, была аформленая тонкай тынкоўкай жоўта- 
ружовага колеру, па якой палоскамі белай вапнавай 
рошчыны зроблены падзел вонкавай паверхні сце- 
наў на русты пад каменную муроўку21.

Сярэднія памеры плінфы, з якой зробленая Да- 
бравешчанская царква ў Віцебску, 28x19,5x3,35 см. 
Яна больш тонкая і вузкая, чым плінфа з большасці 
полацкіх храмаў (акрамя Пятніцкай царквы), што 
сведчыць аб іншаземным паходжанні дойліда, які 
пабудаваў вышэйназваны храм22. Некаторыя плін- 
фы з Віцебска мелі даволі вялікія знакі. Яны знаход- 
зяцца на ніжнім баку цагліны, які падчас фармоўкі ля- 
жаў на дошцы. Па змесце гэта княжацкія знакі, якія 
даследчыкі называюць асабістымі знакамі князя-за- 
казчыка будоўлі. На некаторых плінфах ёсць і клей- 
мы, што знаходзяцца на верхнім баку пасцелі. Яны 
рабіліся на вільготнай цагліне спецыяльным штам
пам. Як правіла, клеймы мелі невялікі дыяметр —  ад 
1,3 даЗ,5см. Ёсць меркаванне, што клеймамі пазна- 
чалі пэўную партыю цэглы23. Даследчыкі лічаць, што 
пасля вяртання віцебскага князя з Візантыі, ён пры- 
вёз з сабой дойліда з візантыйскай правінцыі, бо бу- 
даўнічая тэхніка царквы Дабравешчання мае анала- 
гі на Балканах і ў  Крыме24.

Падчас назірання за землянымі працамі на Верх
ам замку ўВіцебску была знойдзеная муроўка, а пры 
раскопках —  плінфа, вапняковыя пліты, смальта, ка- 
валкі ваконнага шкла і пліткі падлогі, што сведчаць 
пра існаванне ту т  мураваных будынкаў. Таўшчыня ка- 
валкаў плінфы роўная 3,7 см, вапняковых пліт —  ад 
3 да 3,5 см. Знойдзеныя і пліткі падлогі стрэлавідна- 
рамбічнай і трохкутнай формы таўшчынёй 2-3 см. На

іх захаваліся сляды рошчыны аналагічнай рошчыне з 
царквы Дабравешчання. Магчыма, гэта рэшткі хра
ма Арханёла Міхаіла, які быў патранальнай царквой 
на княжацкім двары25.

Віцебскія будаўнікі пабудавалі царкву Барыса і 
Глеба ў Навагрудку. Раскопкі гэтага храма праводзілі 
М.Каргер і А.Трусаў. Сцены храма зробленыя з вя- 
лікіх вапняковых блокаў з асобнымі праслойкамі плін- 
фы, што нагадвае муроўку Дабравешчанскай цар
квы. Сцены і вуглы храма аздаблялі лапаткі з паўка- 
лонкамі, выкладзенымі з лякальнай плінфы. Пазней 
вакол царквы полацкія майстры пабудавалі галерэю, 
ужо ўтэхніцы цаглянай муроўкі са схаваным шэрагам. 
М.Каргер датуе гэты помніксярэдзінай —  другой па- 
ловайХІІ с т.26. Памеры плінфы асноўнагааб’ёму хра
ма —  25-26x20-22x4-4,8 см, галерэі —  31x23x3,5 см. 
Як у муроўцы асноўных сцен, так і ў  галерэі сустра- 
каецца плінфа і меншага фармата (шырынёй 15—  
17 см, даўжынёй 23-24 см)27. Яшчэ адзін храм Віцеб- 
скай архітэктурнай школы ўзвялі ў  Слуцку ў  другой 
палове XII ст. Яго сцены былі складзеныя ў тэхніцы 
мяшанай муроўкі, пра што сведчаць знаходкі плін- 
фы і вапняковых блокаў28.

У другой палове XII ст. вялікі каменны храм быў 
ўзведзены ў Тураве кіеўскімі майстрамі. Яго сцены 
зробленыя з плінфы ўтэхніцы роўнарадовай муроўкі. 
Пазней храм не раз рамантаваўся. Сцены храма бы- 
лі зробленыя з плінфы наступных памераў: 26x19х 
3,5см; 24x18x3,8 см; 26x20x3,5см, 27x18x3,7см. Яго 
слупы з плінфы таўшчынёй 4 см, а пілястры —  3,5 см. 
Пры рамонце заходняй сцяны храма выкарыстоўвалі 
плінфу памерам 26x14,5x5 см. Для вырабу пілястраў 
выраблялі лякальную плінфу з адным закругленым 
вуглом29. Даследчыкі тураўскага храма не паведам- 
ляюць пра наяўнасць на паверхні плінфы знакаў, 
клеймаў ці метак.

У апошняй чвэрці XII ст. узнікла арыгінальная 
гродзенская архітэктурная школа. П.Рапапортлічыў, 
што яе заснавалі майстры, якія ў  1170-х гг. праца- 
валі ў  Луцку і Тураве. А  плінфу для храмаў вырабля- 
лі полацкія цагельнікі30. Даследчык паведамляе, што 
ў 1174 г. валынскі князь Яраслаў Ізяслававіч пры- 
вёз у Луцк групу кіеўскіх майстроў, якія пабудавалі 
на замку царкву, а затым працавалі ў  Тураве і Грод- 
на, і адносіць пачатак будаўніцтва ту т  прыкладна на 
1180 г. Будаўніцтва ў  Гродна працягвалася нядоў- 
га, каля 12— 15 гадоў, але за гэты час ту т  склалася 
ўнікальная будаўнічая арцель, магчыма пад кіраўніцт- 
вам Пятра Міланега. Пасля таго як у 1194 г. кіеўскім 
князем стаў Рурык, Міланегз усімі будаўнікамі з Г род- 
на пераехаўу Кіеў і будаўніцтва ў Г родне спынілася31.

Гарадзенскія дойліды распрацавалі арыгіналь- 
ную дэкаратыўную раўнашэрагавую муроўку. Акра
мя плінфы вонкавую паверхню фасадаў аздаблялі 
рознакаляровыя шліфаваныя камяні, паліваныя мі- 
сы (Ніжняя царква) і пліткі, з якіх выкладалі розныя 
крыжападобныя фігуры. Інтэр’еры храмаў звычайна 
не размалёўваліся фрэскамі, аўяўлялі сабой роўную 
паверхню з плінфы і ружовай цамянкавай рошчыны.

На гэтым фоне эфектна вылучаліся круглыя гарлаві- 
ны галаснікоў, умураваныя ў верхнія часткі скляпен- 
няўісценаў.

У час земляных прац на Старым Замку ў  Грод- 
неў 1932— 1933 гг. польскі археолаг Ю.Ядкоўскі вы- 
явіў рэшткі царквы XII ст. (Ніжняй), якая была зні- 
шчаная пажарам 1183 г. Пазней гэты аб'ект выву- 
чалі З.Дурчэўскі і М.Варонін. Муры царквы складзе- 
ныя з плінфы сярэдніх памераў —  25-26,5x15x3,5-4 
см. Некаторыя цагліны мелі на тарцах знакі. Падра- 
бязны аналіз плінфы Ніжняй царквы даў М.Варонін. 
Акрамя звычайнай ён апісвае і лякальную плінфу. 
Гэта цэгла трапецападобнай формы; з закруглен
ием аднаго з вуглоў, у выглядзе паловы васьмігран- 
ніка; клінападобнай формы (32x15x14x12 см). Сушы- 
лі цэглу на адкрытым паветры, пад навесам, пра што 
сведчаць кавалкі плінфы з адбіткамі слядоў сабакі ці 
дробнай рагатай жывёлы32.

Побач з руінамі Ніжняй царквы Ю.Ядкоўскі выявіў 
рэшткі каменнага палаца гродзенскіх князёў, зробле- 
нага з плінфы памерам 29,5-31 х18-20x4-5 см у роўна- 
слойнай тэхніцы. Натарцах плінф маюццазнакі, якія 
падрабязна апісаў Ю.Ядкоўскі. Усе яны выпуклыя, 
выразаныя на дошцы формы ўглыб, зроблены толь - 
кі на доўгіх рэбрах цаглін і маюць самую розную ф ор
му. Некаторыя належацьдакняжацкіхзнакаў(тамг)33.

Пазней была пабудаваная Барысаглебская (Ка- 
ложская) царква. Муроўка храма зроблена ў луско- 
вай тэхніцы: з цэглы —  толькі шчокі сцяны, а сярэдзі- 
на —  з забутоўкі (цаглянага друзу і дробных камянёў). 
Сярэднія памеры плінфы (паводле М.Вароніна) на- 
ступныя: таўшчыня —  ад 3 да 4 см, шырыня —  ад 
16 да 17,5 см, і даўжыня —  ад 25 да 29,5 см. Зроблена 
яна з мясцовай жоўтай гліны. Ёсць і лякальная плінфа: 
са скругленым канцом, трапецападобная, з паўкру- 
глым шырокім бокам. На доўгіх рэбрах цаглін сустра- 
каюццазнакі. Некаторыя з іх нагадваюцьлітары. Пер- 
шымі іхагледзелі В.Гразноўі Ю.Ядкоўскі.

У 1985— 1986, 1988 гг. мы знайшлі рэшткі дзвюх 
мураваных абарончых сцен на самым мысе Замка- 
вай гары з боку рэчкі Гарадчанкі і каля палаца Стафа- 
на Баторыя ва ўсходняй частцы дзядзінца. Памеры іх 
плінфыўсярэднім 27-29x16,5-18x3,5-4,5см. Яна д о 
бра абпаленая, некаторыя кавалкі маюць рэльефныя 
знакі на тарцах у  выглядзе літар і геаметрычных фігур. 
Сярод іх пераважаюць знакі ў выглядзе літар А, Б, В34.

У 1980 г. былі адкапаныя рэшткі пасадскай Пра- 
чысценскай царквы, якая стаяла недалёка ад дзя- 
дзінца. Яе сцены зробленыя з плінфы двух памераў 
(28x16x4 см і 26x14x3,5 см), прычым пераважае плін- 
фа большых памераў. Сустракаліся і кавалкі лякаль- 
ных плінфаў35.

Гродзенскія майстры пачалі будаваць каменны 
храм і ў  Ваўкавыску. Аднак паспелі толькі закласці 
падмуркі і завезці будаўнічыя матэрыялы. Непадалёк 
ад падмуркаў археолагі знайшлі вялікую колькасць 
цэглы, пакладзенай шэрагамі, у  асноўным на рабро. 
Памеры большай часткі цэглы роўныя 26-28,5x14,7- 
16,5x3,5-4,5 см. Знойдзена і лякальная плінфа з за-

кругленым канцом, з паўкруглым кароткім бокам і 
трапецападобнай формы. На тарцах некаторых ца- 
глін ёсць знакі (у выглядзе двузубца і трызубца, ка- 
сога крыжа, фігуры, якая нагадвае літару М, і інш.). 
На некаторых цаглінах ёсць малюнкі —  меткі, зробле
ныя на вільготнай плінфе36.

Буйнапамерная цэгла

У канцы XII —  XIII ст. у  Заходняй Еўропе сталі ак- 
тыўна вырабляць буйнапамерную (брусковую) цэглу 
(у першую чаргу ў Ламбардыі, Даніі і Паўночнай Г ер- 
манн). Галоўная яе перавага —  паскарэнне працы 
муляра. З ’яўленне буйнапамернай цэглы было звя- 
занае з пашырэннем будаўніцтва цагляных дамоў.

У Беларусь буйнапамерная цэгла трапіла з Ва- 
лыні, верагодна, у другой палове XIII ст. Украінскія 
даследчыкі лічаць, што на Валыні яна з ’явілася ў са
мым канцы XII ст., і адзначаюць, што яе памеры су- 
адносяцца з памерамі ламбардскай цэглы37. Самы 
ранні вядомы нам помнік з буйнапамернай цэглы —  
Камянецкая вежа. Сярэднія памеры цэглы, з якой 
зробленая Камянецкая вежа, складаюць 27x28x12- 
13x7-8 см. Падобная цэгла памерам 24x27,5x11,2- 
12x8-8,3 см знойдзеная і пры раскопках у старажыт- 
ным Берасці ў  пластах XIII— XIV стст. Т у т  князь Улад- 
зімір Васількавіч у трэцяй чвэрці XIII ст. будуе абарон- 
чую вежу, падобную да Камянецкай38.

Буйнапамерную, або брусковую, цэглу ў  літара- 
туры часта называюць літоўскай. Гэты тэрмін з ’явіўся 
ў пісьмовых актах і дакументах ВКЛ XVI ст. Тады 
літоўскай называлі цэглу, што ішла на будаўніцтва 
замкаў39. Адметная рыса яе —  падоўжаныя барозны 
на адным з шырокіх бакоў. Дзякуючы гэтаму яе ча
ста называюць пальчаткай, бо спачатку барозны ра- 
білі пальцамі на вільготнай гліне. Тэхналогія вырабу 
і абпальвання цэглы-пальчаткі адрознівалася ад вы- 
творчасці плінфы. Абпальвалі яе ў  полі або ў печах. 
У 1984 г. нам у часе археалагічных даследаванняў 
Мірскага замка пашчасціла знайсці рэшткі наполь- 
най печы na4aTKyXVI ст. —  у ёй абпальвалі цэглу для 
будаўніцтва замка.

Падчас раскопак у Навагрудку ў  слаях XIV ст. і 
больш позняга часу знойдзеныя рэшткі дзвюх печаў 
для абпалу цэглы. Першая з іх памерамі 3,4x2 м бы
ла складзеная з цэглы памерамі 27x12x7 см. Сустра- 
калася тут і цэгла-пальчатка. Печ мела дзве акруглыя 
камеры дыяметрам 130 і 150 см. Яны былі раздзеле- 
ныя перамычкай шырынёй да 60 см. Другая печ, па
мерам! 3,9x2,4 м, была складзеная з цэглы памерамі 
28x29x13,5-14x8-9 см. Яна таксама мела дзве акру
глыя камеры дыяметрам 1,2 і 1,4 м адпаведна. Каме
ры былі падзеленыя перамычкай з цэглы (таўшчынёй 
ад 40 да 80 см). На адпегласці 1 м ад заходняй каме
ры ляжаў пласт неабпаленай гліны40.

У гэты час адбыліся і пэўныя змены ў вырабе цэглы. 
Цагельніку дапамагала некалькі чалавек. Цэглу рабілі 
на спецыяльным шырокім драўляным стале. Форма 
ўяўляла сабой дзве збітыя разам прамакутныя скрын- 
кі, акаваныя жалезам, з ручкамі па баках. Цагельнікза-

паўняў іх глінай. Ад  пальцаў майстра на паверхні цаглі- 
ны часам заставаліся неглыбокія сляды. Пазней заў- 
важылі: калі ў  паглыбленні на цэгле трапляе вапна, то 
муроўка робіцца больш трывалаю. Пачынаючы зXVст. 
некаторыя майстры пачалі наўмысна паглыбляць ба- 
розны. I рабілі гэта не толькі палыдамі, але і адмысло- 
вымі прыладамі накшталт шырокага грэбня. Такая цэ
гла XV— XVI стст. знойдзеная ў Гродна.

Паколькі цэглу рабілі і сушылі пад адкрытым не
бам, на ёй сустракаюцца сляды дажджу і адбіткі ла- 
паў розных свойскіх жывёл і нават сляды нагі дзіця- 
ці. Заўважым, што ў XIX ст. цэглу ўжо ўсюды сушылі 
ў  драўляных буданах, і адбіткі на ёй зніклі.

Пры даследаванні цэглы -пальчаткі неабходна 
дэталёва вывучаць барозны на яе паверхні. Цэгла, 
зробленая ў адной майстэрні, мае роўную колькасць 
барознаў (ад 3 да 6— 8), аднолькавы іх накірунак ад- 
носна граняў пасцелі, а таксама адну і тую ж глыбі- 
ню. Аналіз гэтых рысаў дазваляе дакладна датаваць 
цэглу той ці іншай арцелі, вызначыць арэал яе рас- 
паўсюджвання, колькасць цагельняў, штоадначасо- 
ва пастаўлялі цэглу для вялікай будоўлі.

Цэгла-пальчаткаХІІІ —  першай паловыX IV ст. мае 
памеры, падобныя да валынскай цэглы. 3 цэглы па- 
добнага фармату (27-28x12-13x7-8 см) у першай па- 
лове XIV ст. пабудаваная царква на тэрыторыі Нава- 
грудскага замка41.

На працягу XIV ст. на беларускіх землях з ’яўляецца 
буйнапамерная цэгла таўшчынёю 10-10,5 см. Сю- 
ды яна, верагодна, трапіла з Германіі праз Лівонію 
і Польшчу. Такая цэгла выкарыстоўвалася пры бу- 
даўніцтве замкаў-кастэляў, утым ліку Лідскага замка. 
Нашы даследаванні паказалі, што яго цэгла мела па
меры 31x15x10 см. Для аблямоўкі сцен замка выка- 
рыстоўвалася цэгла меншых памераў (31x14x7 см).

Для вытворчасці цэглы ў  Сярэднявеччы імкнулі- 
ся выкарыстоўваць мясцовую сыравіну, каб не везці 
яе здалёк. 3 гэтае прычыны якасць цэглы, асабліва 
буйнапамернай, была не заўсёды добрай. Часам яе 
глінянае цеста кепска перамяшанае, дзюркавае на 
разломах, мае дамешак жвіру і жарствы.

3 XIII па XVIII ст. выкарыстоўвалася І спецыяль- 
ная буйнапамерная фасонная цэгла: стрэлападобнай 
формы —  для выкладвання кантаў нярвюраў; разна- 
стайныхузораў —  для паўкалонак, нішаў, аркатурных 
паясоў, аконных і дзвярных праёмаў ды іншых эле- 
ментаў будынкаў. Узоры яе знойдзеныя ў культур
ных пластах Лідскага, Крэўскага і Мірскага замкаў, у 
Г родне, Мінску, Навагрудку, Віцебску, Полацку і г. д. 
Найбольш пашыранымі спосабамі вырабу такой цэ
глы былі фармоўка і абсклюдаванне (абразанне ца- 
гліны-сырца звычайнай формы спецыяльным нажом 
дзеля надання патрэбнай формы). Так, профільную 
цэглу Сынкавіцкай царквы і Мірскага замка спачат- 
ку выразалі з сырца, а потым абпальвалі. Нярвюрная 
цэгла з Л ідскага, Крэўскага, Гродзенскага і Віцебска- 
га замкаў фармавалася адразу.

Упершыню буйнапамерная фасонная цэгла вы- 
карыстаная ў муроўцы Камянецкай вежы. 3 яе вы-

Адбіткі лап розных жывёл на цэгле замка Вітаўта 
ўГродне. Паводле М.Вароніна.

кладзеныя розныя элементы дэкору і гатычнае скля- 
пенне верхняга паверха. У перыяд росквіту цагляна- 
га будаўніцтва з ’яўляюцца самыя розныя формы та 
кой цэглы. У Германіі гэта адбываецца ў сярэдзіне 
XIV ст. Тое самае можна сказаць пра Беларусь і Л ітву.

На буйнапамернай цэгле амаль заўжды адсут- 
нічаюць знакі, уласцівыя плінфе (выключэннем з ’яў- 
ляецца гатычная цэглаХУст. зУселюбскага касцёла), 
але клеймы і асабліва меткі сустракаюцца на праця
гу XIV— XVI стст. Знакі на бакавых гранях Уселюбска- 
га касцёла ўяўпяюць сабой сеткавы арнамент42. Усе 
клеймы на мірскай цэгле адціснутыя на старчаках43. 
Меткі сустракаюцца на цэгле з Лідскага, Гродзен-

скага і Мірскага замкаў. Значную колькасць метак на 
цэгле Гродзенскага замка, пабудаванага Вітаўтам 
на мяжы XIV— XV стст., надрукаваў М.Варонін. Гэта 
102 меткі на звычайнай брусковай цэгле і 2 —  на ф і- 
гурных цаглінахстрэлападобнай формы. Зробленыя 
яны нажом на вільготнай гліне да абпалу цэглы як па 
доўгім баку цагліны, так І на іх пасцелях. М.Варонін 
лічыць, што гэта знакі майстроў-цагельнікаў, якія 
пазначалі сваю прадукцыю44.

Скарачэнне колькасці знакаў і клеймаў на бела- 
рускай цэгле ў XV— XVI стст., магчыма, звязанае са 
з ’яўленнем цэхаў муляраў і цагельнікаў, калі на пра- 
дукцыі ставіўся толькі знак цэха, а не асобнага майс- 
тра. У XVII— XVIII стст. знакі і клеймы на цэгле канчат- 
кова знікаюць.

У XIV ст. на беларускіх землях пашырылася гатыч- 
ная муроўка, што змяніла вендскую. У архітэктуры 
Беларусі яна панавала з сярэдзіны XIV да сярэдзіны 
XVI ст., а пазней суіснавала разам з іншымі сістэма- 
мі. У гатычнай муроўцы чаргуюцца старчак і руб. 
3 X V c t . вылучаеццадэкаратыўная гатычная муроўка, 
якая выкарыстоўвала перапаленую цэглу-клінкер. 
3 такой цэглы цёмна-сіняга, амаль чорнага колеру 
выкладалі розныя ўзоры. Найбольш пашыраныя бы- 
лі малюнкі ў  выглядзе рамбічнай сеткі. У якасці пры- 
кладу можна прывесці касцёл у Ішкальдзі. Часам з 
перапаленай цэглы на фасадах культавых будынкаў 
выкладалі крыжы (Сынкавіцкая царква) або ў муроўку 
ўлучалі гарматныя ядры (касцёл у Камаях).

На працягу XV ст. паступова змяняўся фармат цэ
глы. Так, пры перабудове Прачысценскай царквы ў 
Гродне (першая палова —  сярэдзіна XV ст.) выка- 
рыстоўвалі цэглу-пальчатку памерам 27,5x12-13x8- 
8,5см45. На яе паверхні маюцца шырокія барозны, зро
бленыя адмысловай прыладай. Сцены Ішкальдскага 
касцёла, пабудаванага ў  1471— 1472 гг., зробленыя з 
цэглы яшчэ меншых памераў: 26-27x12,5-13x6,5-7 см46.

Час існавання гатычнай муроўкі ў  Беларусі мож
на падзяліць на два этапы. Першы (другая палова 
XIV — cflp3fl3iHaXVcT.) вызначаеццатым, шточарга- 
ванне рубаў і старчакоў не заўжды дакладнае, а таў- 
шчыня швоў паміж цаглінамі дасягае 2,5-3 см. На 
другім этапе (другая палова XV —  першая палова 
XVI ст.) гатычная муроўка ўдасканальваецца і робіцца 
дакладна ланцуговай. Таўшчыня швоў змяншаецца, 
яны добразагладжаныя, часам фугаваныя.

Павелічэнню вытворчасці цэглы спрыяла шы- 
рокае замкавае будаўніцтва на тэрыторыі Беларусі 
ў пачатку XVI ст. Значна павялічыўся фармат цэглы, 
які наблізіўся да параметраў першай паловы XIV ст. 
Так, сярэдні памер цэглы з Мірскага замка роўны 
29,5-30x14,5x9-9,5 (да 10) см. Сустракаецца цэгла і 
іншыхфарматаў, але яе менш (28-28,5x14x8,5-9,5 см 
і 29,5-30x15,5-16x9-9,5 см). Відаць, яе рабілі ў  роз
ных цагельнях і розныя майстры. Мірская цэгла мае 
чырвоны колер і неглыбокія барозны. На некаторых 
цаглінах можна заўважыць адбіткі кропляў дажджу ці 
сляды адлапаўжывёлы. Наадной цагліне наватёсць 
адбітак дзіцячай нагі.

Фігурная 
цэгла 
з замка 
Вітаўта 
ў  Гродне. 
Паводле 
М.Вароніна.

Культавыя будынкі ў  гэты час узводзяць з цэ
глы меншых памераў. Так, царква ў вёсцы Мураван- 
ка Шчучынскага раёна складзеная з цэглы памерам 
27-29x14-17x7-8 см. 3 цэглы такіх памераў зробле
ныя Троіцкая і Мікалаеўская цэрквы ў Вільні і Бары- 
саглебская царква ў  Наваградку.

У другой палове XVI ст. на змену гатычнай пры- 
ходзіць рэнесансавая архітэктура. Адным з пер- 
шых замкаў у Беларусі, які мае рэнесансавыя рысы, 
з ’яўляеццазамакуЛюбчы. Муры яго паўднёвай вежы 
і абарончай сцяны замка складзеныя з цэглы-пальчат- 
кі памерам 27,5-28x13x7 см. Тут сустракаецца і клін- 
керная цэгла меншых памераў(?х12,5x6,5см). Цэгла, 
з якой складзеныя муры заходняй вежы, меншага па- 
меру ((28)27x7x6-6,5 см)47.

У другой палове XVI ст. з ’яўляецца муроўка (чар- 
гаванне шэрагаў старчакоў і рубаў). У звычайным, 
больш пашыраным яе варыянце месцы цагляных 
рубаў супадаюць па вертыкалі. У XVII ст. азначыўся і 
крыжовы варыянт гэтай муроўкі, калі швы стыкаў ру- 
баўзнаходзяццаадзін пададнымтолькіў кожным пя
тым шэрагу цэглы.

Прыкладам выкарыстання рэнесансавай муроўкі 
можа служыць Стары замаку Гродне. У 1580-я гг. тут 
па загадзе Стафана Баторыя на месцы Замка Вітаўта 
быўузведзены новы рэнесансавы замак, у якім галоў- 
нае месца займае каралеўскі палац. Яго муры склад
зеныя ўтэхніцы мяшанай муроўкі, калі рады камянёў 
выроўніваліся суцэльнымі радамі цэглы (сярэднія па
меры 29x15x7 см), што ўмацоўваліся цаглянымі ці ка
менным! клінамі. Ужывалася цэгла двух колераў (чыр- 
воная і жоўтая). Усе пабудовы замка мелі атынкава- 
ныя і пабеленыя сцены. Даследаванні каралеўскага 
палаца, зробленыя аўтарам, паказалі, што глыбіня 
падмуркаў палаца 3 м. Яны складзеныя з невялікіх 
па памеры камянёў і цэглы на вапнавай рошчыне. У 
іх ніжняй частцы прасочваюцца рэшткі апалубкі, зро- 
бленай з вельмі шырокіх (да 40 см) дошак. У вапна- 
вую рошчыну дабаўленая бітая цэгла, што сведчыць 
аб заходнееўрапейскім (італьянскім) уплыве на бу- 
даўнічую тэхніку беларускіх муляраў.

У канцы XVI ст. на тэрыторыі Беларусі пачынаюць 
будаваць бастыённыя замкі.

Так, у 1583 г. будуецца Нясвіжскі замак. Аднача- 
сова з мэтай павышэння абароназдольнасці вакол 
Мірскага замка насыпаюцца бэстыёны і курціны, бу-

дуюцца ўсходні і паўночны карпусы палаца, дабудоў- 
ваецца паўночна-заходняя вежа. Фасады паўночна- 
і паўднёва-ўсходняй вежаў Мірскага замка былі пе- 
раробленыя ў рэнесансавым стылі. Трохпавярховыя 
карпусы палаца пабудаваныя з цэглы-пальчаткі чыр- 
вонага колеру памерам 27-27,5x12-12,2x6-6,5 см.

У 1991 г. намі былі цалкам ускрытыя падмуркі 
перадбрам’я, дадатковага ўмацавання перад галоў- 
най (уяздной) брамай замка. Яно было пабудавана 
таксамаў канцы XVI ст. Таўшчыня яго сцен 56-57 см. 
Яны складзеныя з добра абпаленай цэглы-пальчаткі 
чырвонага колеру памерам 27,5-24x13,5-12,2x6 см. 
Тэхніка муроўкі роўнарадовая, але старчакі на ф а- 
садзе мура пераважаюць.

Пры будаўніцтве Нясвіжскага замка выкарыста- 
ны рэнесансавы тып муроўкі. Беларускі даследчык 
І.Чарняўскі адзначае, што яго прытрымліваліся не 
заўсёды, бо ў гэты час фасады будынкаў сталі на- 
крывацьтынкоўкай, ітамумалюнакцаглянай муроўкі 
губляе сваю дэкаратыўную функцыю. Ніжняя частка 
каменных сцен курцін і бастыёнаў замка зробленая 
з камянёў і цэглы ўтэхніцы  мяшанай муроўкі. Паме
ры камянёў вагаюцца ад 20x20 см да 40x60 см, а па
меры цэглы-пальчаткі —  26-27x12,5-13x7 см. НІыры- 
ня сцен унізе 1,9— 2 м, а на ўзроўні баявой пляцоў- 
кі —  1,2-1,3 м. Каменная канструкцыя сцен курцін і 
бастыёнаў была аблямаваная цаглянай рэнесанса- 
вай муроўкай. Памеры цэглы 26x12,5x6,5 см, пры 
шырыні швоў паміж цаглінамі 1,5-2 см48.

Пасля 1583 г. бастыённы замак быў пабудава- 
ны ў Заслаўі. Адначасова з храмам на тэрыторыі за
мка ўзвялі і каменны палац, рэшткі яго раскапаныя 
Ю.Зайцам. Таўшчыня адной са сцен палаца —  1,38 
м. Яна зроблена з цэглы-пальчаткі і вялікіх камянёў. 
Памеры цэглы 32-34x14x6-8 см. Цэгла пакладзеная 
так, што паверхню вонкавай муроўкі ў  асноўным скла- 
даюць старчакі. Рубы сустракаюцца радзей.

У 1972 г. беларускі археолаг У.Гілеп правёў рас
колю галоўнай вежы-брамы Заслаўскага замка. Му- 
роўка яе сцен мяшаная, разам з буйнапамернай цэ- 
глай тут выкарыстоўваліся камяні49. У выніку нашых 
раскопак у 1979 г. выяўлена, што падмуркі галоўнай 
брамы зробленыя з камянёў і бітай цэглы на вапна- 
вай рошчыне. Ніжнія часткі —  у тэхніцы мяшанай му- 
роўкі, а верхнія —  рэнесансавай, калі чаргаваліся шэ- 
рагі старчакоў і рубаў, прычым месцы цагляных лаж- 
коў супадалі па вертыкалі. Сярэднія памеры цэглы —  
29-30x14-14,5x7-7,5 см. Таўшчыня меншай сцяны 
брамы 1,2 м, яе падмурак заглыблены на 1,1 м і зна- 
ходзіцца ў пласце пяску таўшчынёй 1,2 м. Пачалі бу- 
даваць мураваны кальвінісцкі збор у 1590-я гг. Храм 
пабудаваны з цэглы-пальчаткі, прычым некаторыя яго 
дэталі зробленыя з фігурнай (профільнай) цэглы50.

У пачатку XVII ст. значны ўплыў на беларускае 
дойлідства аказвала архітэктура Нідэрландаў. Пра 
гэта сведчаць некаторыя рысы Гальшанскага замка, 
пабудаванага на мяжы XVI— XVII стст. Даследаванні, 
праведзеныя І.Чарняўскім, паказалі, штозамакузво- 
дзілі ў  некалькі этапаў. На першым выкарыстоўвалі

цэглу-пальчатку памерам 29x13x7 см, а на другім і 
трэцім —  адпаведна 31,5x17,7x7 см. Таўшчыня сцен 
пяцівугольнай надбрамнай вежы роўная 1,7-1,72 м, а 
глыбіня яе падмуркаў —  каля 2 м. У цаглянай муроў- 
цы ніжніх частак сцен вежы сустракаюцца камяні5’.

У гэты час узнікае галандская муроўка, што грун- 
туецца на чаргаванні шэрагаў з адных старчакоў з 
шэрагамі, дзе старчак замяняецца на руб (зрэдку 
назіраецца ў XVII ст.). Яна зафіксаваная даследчы- 
камі на фасадах замка ў Смалянах і палацавага ком
плексу ў  Ружанах.

Праведзеныя ў 1991— 1993 гг. археолагам В.Соба- 
лем раскопкі рэшткаўзамкаў  Смалянах паказалі, што 
яго муры зробленыя з чырвонай цэглы-пальчаткі і ка- 
мянёў на вапнавай рошчыне. Муроўка нагадвае га- 
ландскую. Сярэднія памеры цэглы 28-29x12-13x7-8 см.

3 другой паловы XVI ст. фасады будынкаў звы- 
чайна поўнасцю атынкоўваюцца, і малюнак муроўкі 
не чытаецца. Г эта выклікала адраджэнне раўнашэра- 
гавай муроўкі, дзе няма ніякай паслядоўнасці ў  чар- 
гаванні старчакоў і рубаў.

У другой палове XVII ст. таўшчыня цэглы склада- 
ла 5-5,5 см, яна нагадвала старажытную плінфу. Ра
зам з памяншэннем таўшчыні павялічваюцца даўжы- 
ня (да 30-31 см) і шырыня цэглы (да 15-16 см). 
Прычым розніцаўдаўжыні цэглы аднаго фармату ча
сам дасягала 3-3,5 см, што абумоўлена пераходам 
на тынкаванне фасадаў будынкаў.

Так, тонкая цэгла-пальчатка была ўласцівая ма- 
гілёўскай архітэктурнай школе XVII— XVIII стст. Магі- 
лёўскі краязнавец І.Філіповіч сабраў унікальную ка- 
лекцыю цэглы, якую дазволіў апрацаваць і апісаць у 
артыкулах аўтару гэтай публікацыі52.

Як сведчыць археолаг І.Марзалюк, у другой па
лове XVII ст. будаўнічыя матэрыялы (цэгла, дахоўкі і 
пліткі падпогі) вырабляліся магілёўскімі ганчарамі, 
якія рабілі і кафлю. Потым з ’явіліся і спецыяльныя 
майстры-цагельнікі53.

Магілёўская цэгла другой паловы XVII ст. мае яр- 
ка-чырвоны колер, гліняная маса яе добра перамя- 
шаная, з дамешкам дробнага пяску. На шырокім ба
ку цагліны заўважныя неглыбокія барозны, зробле
ныя пальцамі цагельніка, размешчаныя не паралель- 
на бакавым граням цагліны, а наўскос, пад вуглом 
прыкладна 45 градусаў54.

У сярэдзіне XVII ст. адбываюцца істотныя змены 
ў мураваным дойлідстве Полацка. Цалкам спыняец- 
ца выкарыстанне тэхнікі лусковай, альбо двухпан- 
цырнай, муроўкі, будаўнікі адмаўляюцца ад буйна
памернай цэглы-пальчаткі, а таўшчыня цагліны мае 
памеры 4,5-6 см55.

3 тонкай цэглы памерам 25,5x13x5 см, 26,5x14х 
6,5 см і 27x13,5x6,5 см зробленыя і сцены езуіцкага 
калегіума ў Віцебску, пабудаванага пасля 1716 г.56. 
3 падобнай цэглы (27-28x13-14x5 см) зроблена ага- 
роджа (другая палова XVII ст.) вакол касцёла і кляшта- 
ра бернардынцаў у Мінску.

У XVIII ст. таўшчыня цэглы зноў павялічваецца і 
дасягае 7-8 см. Разам з цэглай-пальчаткай пачынае

ўжывацца цэгла з роўнай паверхняй, асабліваў др у
гой палове XVIII ст. Так, новыя сцены Полацкай Са
фи, перабудаваныя ў сярэдзіне XVIII ст. у стылі вілен- 
скага барока, зробленыя з тоўстай чырвонай цэглы 
таўшчынёй да 8 см з роўнай паверхняй абодвух шы- 
рокіх бакоў цагліны. Пры вывучэнні аднаго з карпу- 
соў Полацкага езуіцкага калегіума даследчыкі вы- 
явілі, што яго падмуркі зробленыя ўтэхніцы мяшанай 
муроўкі, складзенай з вялікапамернай цэглы-паль- 
чаткі памерам 30x15-15,7x7-8 см. На адной з пасце- 
ляў гэтай цэглы маюцца 4-5 неглыбокіх баразёнак57. 
Для будаўніцтва калон корпуса Б езуіцкага калегіу- 
ма ўжывалася профільная паўкруглая цэгла з касы- 
мі адбіткамі пальцаў на пасцелі цагліны. Яна датуец- 
ца сярэдзінай XVIII ст.58.

Адзначым, што ў XVI— XVIII стст. цэгла выкары- 
стоўвалася і пры будаўніцтве драўляных шляхецкіх 
сядзібаў, асабліва пры закладцы падмуркаў дамоў і 
печак. Часцей гэта была цэгла-пальчатка. Яна выра- 
блялася з добра размяшанай глінянай масы з дамеш- 
камі дробнага пяску. На адной з пасцеляў цагліны ра- 
біліся чатыры ці пяць неглыбокія баразёнкі, якія раз- 
мяшчаліся паралельна альбо пад невялікім вуглом да 
бакавых граняў. Найбольш распаўсюджаныя фарма- 
ты цэглы-пальчаткі, знойдзенай пры раскопках, роў- 
ныя 25-28x12,5-15x5-7 см59.

У XVIII ст. колькасць мураваных будынкаў у вя- 
сковай мясцовасці значна павялічылася, і ў  шмат якіх 
маёнткахз’явіліся цагельні, якія задавальнялі патрэ- 
бы іх гаспадароў. Так, у цагельні маёнтка Рось у др у
гой палове XVIII ст. працавалі адзін ці два майстры-ца- 
гельнікі (стрыхары), якім штодзённа дапамагала ка
ля 50 сялян, якія адбывалі паншчыну. У гэты час тут 
налічвалася 512 990 цаглін і 2800 даховак.

Цэгла XIX— XX стагоддзяў

У X IX ст., асабліваўяго другой палове, колькасць 
цагляных будынкаў у Беларусі значна павялічыла- 
ся. На асобных цагельнях пачынае выкарыстоўвац- 
ца наёмная праца. Уводзяцца стандартныя памеры 
цэглы, на цаглінах з ’яўляюцца фабрычныя клеймы, 
альбо меткі. Так, пры даследаванні Полацкага езуіц- 
кага калегіума, у будынку якога пазней знаходзіўся 
кадэцкі корпус, былі знойдзеныя цагліны з адзнакамі 
"СТ." і "С .Т.". Такую цэглу выраблялі ў цагельні тур - 
мы, што знаходзілася ў вёсцы Струня60.

У XIX ст. друкуюцца нават спецыяльныя інструк- 
цыі і рэкамендацыі па вырабе цэглы і будаўніцтве пе- 
чаў па яе абпале61.

У першай палове XIX ст. на тэрыторыі Беларусі 
з дабраякаснай цэглы будуюцца дзве вялізныя крэ- 
пасці —  Бабруйская і Брэсцкая. Даследчыца Бабруй- 
скай крэпасці А.Ільюцік адзначае, што сцены Мін- 
скай брамы гэтай крэпасці былі зробленыя з чырво
най цэглы ў тэхніцы муроўкі "рад рубач, рад старча- 
ком". Падземныя камунікацыі крэпасці зробленыя 
з прамавугольнай цэглы памерамі 26-28x12-13x6, 
5-8 см. Падчас раскопак крэпасці было сабрана шмат 
цэглы з клеймамі як мясцовай, так і імпартнай выт-

ворчасці. На некаторых цаглінах з чырвонай гліны 
стаяцьклеймы "Б. 1845", "Б 1846", " Б -1843", "Б. Б.", 
"61", "ББ. 70", "БОБРУЙСКЪ", "РОЗЕНБЕРГЪ", "Бр. 
Г. N. Е. J103NHCKIE.". Знойдзенасветла-карычневая 
цагліна з надпісам "КАБАЛЕВЧИКЪ И ОРЛИКЪ". Ёсць 
жоўтыя цагліны з надпісамі "FIRE" i "RAMSAY" англій- 
скай вытворчасці. Цагліны з чырвонай гліны мелі па
меры 27x14x7 cm і 25-26x13-14x5-6 см62.

Наогул ж а ўХ ІХ — пачатку XX ст. аднаўляюцца роз
ныя тыпы муровак. У гэты час асабліва пашыраецца 
гатычная муроўка. Яе рабілі на цэментавай рошчыне 
з фугоўкай швоў. Таму акрамя звычайнай стандарт
ней цэглы зноў вырабляецца якасная чырвоная вя- 
лікапамерная цэгла таўшчынёй да 8 см. Менавіта з 
такой цэглы зробленыя сцены касцёла св. Сымона і 
Алены ў Мінску, пабудаванага ў  пачатку XX ст.

У канцы XIX —  пачатку XX ст. цагляныя будын- 
кі ўжо складаюць значную частку ў  гістарычных цэн- 
трах беларускіх гарадоў. 3 цэглы ў некаторых гара- 
дах нават рабілі тратуары. З ’яўленне цэмента, які 
замяніў вапну і значна паскорыўтэмпы будаўніцтва, 
паспрыяла развіццю цагельнай вытворчасці. Цэгла 
стала неад’емнай часткай будаўнічай прамысловасці.

